
বহল বট দুই মার ন দিশঅ

শান্তি ভণই বালাগ ন পইসঅ॥

কাজ ন কারণ জএহু জঅতি

সঁএঁ সঁবেঅণ বোলথি সান্তি॥  [পত্রাঙ্ক ৪১]





 এই গানে একটি ‘বোলথি’ শব্দ আছে। আমরা যতগুলি গান পাইয়াছি, তার মধ্যে এক জায়গায় মাত্র এই কথাটি পাই। ‘থি’ দিয়া আর একজন মাত্র ক্রিয়াপদ করিয়াছেন।




১৪। সবরপাদ বা শবরীশ্বর




 ইঁহার অনেকগুলি সংস্কৃত পুথি আছে। ইঁহার একখানি পুথির নাম ‘বজ্রযোগিনীসাধন’। উড়িষ্যার রাজা ইন্দ্রভূতি বজ্রযোগিনীর উপাসনা প্রচার করেন। তাঁহার কন্যা লক্ষ্মীঙ্করা এই বিষয়ে তাঁহাকে বিশেষ সহায়তা করিয়াছিলেন এবং সংস্কৃতে অনেক পুস্তক লিখিয়াছিলেন। শবরীশ্বর বা সবর সেই দলেরই লোক ছিলেন। তিনি বজ্রযোগিনী সম্বন্ধে পাঁচখানি বই লিখিয়াছিলেন; গীতি সম্বন্ধে তাঁর দুইখানি পুস্তক আছে; একখানির নাম ‘মহামুদ্রাবজ্রগীতি,’ আর একখানির নাম ‘চিত্তগুহ্যগম্ভীরার্থগীতি’। ‘শূন্যতাদৃষ্টি’ নামে তাঁর আর একখানি বই আছে। আমরা তাঁহার দুইটি বড় বড় গান পাইয়াছি। এই দুইটি গানে ২৩টি সংস্কৃত শব্দ আছে, ৭৭টি সংস্কৃত হইতে উৎপন্ন, ৮৫টি পুরাণ বাঙ্গালা ও ২৫টি নূতন বাঙ্গালা কথা আছে।






উঁচা উঁচা পাবত তঁহিঁ বসই সবরী বালী।

মোরঙ্গি পীচ্ছ পরহিণ সবরী গিবত গুঞ্জরী মালী॥

উমত সবরো পাগল শবরো মা কর গুলী গুহাডা তোহৌরি।

ণিঅ ঘরিণী ণামে সহজ সুন্দারী॥

ণাণা তরুবর মৌলিল রে গঅণত লাগেলী ডালী।

একেলী সবরী এ বণ হিণ্ডই কর্ণকুণ্ডলবস্ত্রধারী।  [পত্রাঙ্ক ৪৩]








১৫। চাটিল




 চাটিলের নাম তেঙ্গুরে নাই, অথচ তাঁর একটি সুন্দর গান পাইয়াছি। উহাতে ১১টি সংস্কৃত, ৮টি সংস্কৃত হইতে উৎপন্ন, ২৫টি পুরাণ বাঙ্গালা ও ২টি চলিত বাঙ্গালা শব্দ আছে।






ভবণই গহণ গম্ভীর বেগেঁ বাহী।

দুআন্তে চিখিল মাঝেঁ ন থাহী॥

ধামার্থে চাটিল সাঙ্কম গটই।

পারগামি লোঅ নিভর তরই॥  [পত্রাঙ্ক ১১]

